
Hegohaizea 

Maratila 

Kirmen Uribe 

Erdi zoratuta dabil jendea hegohaizearekin. Hori gutxi balitz, autoena gertatu da gaur. Auto guztiak zikin zikin agertu dira goizean. Berehalaxe joan naiz gasolindegira, autoak garbitzeko makinara. Baina ez naiz bakarra izan. Luze-luzea zen ilada. 

Zain geunden bitartean euri lohi hartaz hitz egiten hasi da jendea. Golf beltza zuen emakumeak esan dit hondarra dela zerutik erori dena, Saharako hondarra. Desertuan kondentsatu egiten dela eta hegohaizeak ekarri duela guganaino, irratian esan dutela. Nik apoen kontu hori aipatu diot segidan, nola behin edo behin apoak dituzten euri tantak erortzen diren. «Hori ez da ezer urpekariarenarekin alderatuz» esan dit berak. «Urpekariarena?» galdetu diot harrituta. «Bai, gizona, Galiziako baso batean agertu zen urpekariarena. Aurtengo udan, suak erretako baso batean urpekari baten gorpua aurkitu zuten. Inork ez zuen ulertzen zen egiten zuen han, itsasotik hain hurrun. Nonbait sua itzaltzen duten hegazkinetako batek zurrupatu zuen itsasoan, ura hartzean». «Bai zera!» esan diot nik. «Benetan» erantzun dit berak, «begiratu interneten». 

Egun osoan ezin izan dut kendu burutik emakumeak esandakoa. Eta egia balitz? Interneten sartu naiz azkenean eta aurkitu dut berria. Berriak, hobeto esan. Ezen Galizian ezezik Australian ere aurkitu zuten urpekaria. Baita Zamoran ere, Tranca del Lobo deritzon herrian. Hiru urpekari, hegazkinek zurrupatuak. 

Barre egin diot neure buruari, zer egiten dut nik interneten halako gauzak begiratzen. 

Hegohaizea. 

